NACRT

Na osnovu člana 37. stav 1. Zakona o poljoprivredi Federacije Bosne i Hercegovine (Službene novine Federacije BiH«, broj 88/07), Skupština Agronomske komore Federacije Bosne i Hercegovine, na svojoj prvoj-osnivačkoj sjednici održanoj dana _______2009. godine u ________  usvojila je 

S  T  A  T  U  T

AGRONOMSKE KOMORE FEDERACIJE BOSNE I HERCEGOVINE

I  OPĆE ODREDBE

Član 1.

        Statutom Agronomske komore Federacije Bosne i Hercegovine (u daljem tekstu: Statut) reguliše se osnivanje, organizacija i djelokrug rada Agronomske komore Federacije Bosne i Hercegovine (u daljem tekstu: Komora), upravljanje i finansiranje Komore, članstvo u Komori, prava, obaveze i odgovornosti članova, organi i stručna tijela Komore, njihova nadležnost, način izbora i rada, zastupanje i predstavljanje,  kao i druga pitanja od značaja za rad Komore.

Član 2.

         Komora predstavlja i zastupa inžinjere i diplomirane inžinjere poljoprivrede/agronomije svih smjerova, te diplomirane inžinjere biotehničkih nauka poljoprivrednog/agronomskog smjera (u daljem tekstu: (agronomi) koji kao profesiju u Federaciji Bosne i Hercegovine (u daljem tekstu: Federacija) obavljaju poljoprivrednu djelatnost u privrednim društvima u državnom i privatnom sektoru iz oblasti primarne poljoprivredne proizvodnje, dorade i prerade poljoprivrednih sirovina, proizvodnje finalnih proizvoda više faze prerade poljoprivrednih sirovina, proizvodnji finalnih proizvoda više faze prerade i tržišnim i marketinškim subjektima i u drugim oblicima poljoprivredne službe i registrovanim poljoprivrednim gazdinstvima kao i poduzetnici u poljoprivrednoj djelatnosti.


Članstvo u Komori je obavezno za lica iz stava 1. ovog člana koji kao profesiju obavljaju poljoprivredne djelatnosti u visokoškolskim ustanovama, odnosno u školama poljoprivredne struke, poljoprivrednim institutima i zavodima, savjetodavnim poljoprivrednim službama, zemljoradničkim zadrugama, asocijacima i udruženjima proizvođača i prerađivača, federalnim i kantonalnim organima uprave, općinskim i javnim službama koje se bave poljoprivrednom djelatnošću.

Članstvo u Komori je dobrovoljno za nezaposlene agronome, agronome pripravnike i umirovljene agronome.

             Počasne članove Komore bira skupština Komore na prijedlog izvršnog odbora Komore.

Član 3.

Komora agronome predstavlja i zastupa pred federalnim tijelima i institucijama, proučava odnose, pojave u društvu u oblasti poljoprivrede i uticaj odnosa u oblasti poljoprivrede na položaj i rad agronoma i agronomske profesije uopšte te obavještava organe društvene zajednice i državne organe o uočenim pojavama, a posebno u zakonodavnoj djelatnosti u oblasti poljoprivrede i primjeni Zakona i drugih propisa, a sve u cilju svestrane i potpune zaštite pravnim sistemom garantovanih prava i sloboda agronoma.   

II  NAZIV, SJEDIŠTE I DJELOKRUG RADA

Član 4.

      
Komora osniva se Odlukom o osnivanju Komore na Osnivačkoj skupštini Komore. 

Komora ima svojstvo pravnog lica.

Sjedište Komore je u________ ul. ______________.

Komora se upisuje u sudski registar kod nadležnog suda, a zastupa je i predstavlja predsjednik Komore.

Član 5.       

            Puni naziv Komore glasi: Agronomska komora Federacije Bosne i Hercegovine.

           Skraćeni naziv glasi:  AK FBiH.     

Član 6.

            Komora ima svoj pečat, suhi žig, štambilj i zaštitni znak.

            Pečat Komore je okruglog oblika, promjera 30 mm, sa koncentričnim krugovima i tekstom:  Bosna i Hercegovina, Federacija Bosne i Hercegovine,Agronomska komora Federacije Bosne i Hercegovine –__________-, a u sredini pečata je zaštitni znak Komore.

           Suhi žig je okruglog oblika, promjera 40 mm, sa istim tekstom koji sadrži pečat Komore.

            Štambilj Komore je pravougaonog oblika, veličine 60x20 mm, a sadrži puni naziv Komore. 

            Odluku o broju, načinu upotrebe i pojedinačnom zaduženju pečata i štambilja, donosi Upravni odbor Komore.

            Vizuelno rješenje zaštitnog znaka Komore nalazi se u prilogu ovog statuta i čini njegov sastavni dio.

                                                                        Član 7.

Komora se organizuje putem regionalnih kancelarija i to:

1) Regionalna kancelarija Komore Sarajevo (formira se za područje kantona Sarajevo i Bosansko-podrinjskog kantona);

2) Regionalna kancelarija Komore Mostar (formira se za područje hercegovačko-neretvanskog, Zapadnohercegovačkog kantona i Hercegbosanskog kantona);

3) Regionalna kancelarija Komore Tuzla (formira se za područje Tuzlanskog kantona i Posavskog kantona);

4) Regionalna kancelarija Kmore Zenica (formira se za područje Zeničko-Dobojskog kantona i Srednjebosanskog kantona);

5) Regionalna kanceraija Bihać (za područje Unsko-sanskog kantona).
Član 8. 
          Komora samostalno odlučuje o saradnji sa agronomskim komorama drugih država, o povezivanju sa srodnim i sličnim institucijama i o prestanku takve saradnje, sve sa ciljem potpunijeg ostvarivanja osnovnih ciljeva i zadataka Komore

         Komora može ostvarivati saradnju sa odgovarajućim međunarodnim organizacijama i učlanjivati se u te organizacije.
Odluku o učlanjivanju Komore u međunarodne organizacije donosi Skupština Komore, a odluku o ostalim pitanjima iz st. 1. i 2. ovog člana donosi Upravni odbor Komore.

Član 9.

         Komora obavlja sljedeće poslove:

1. izdaje, produžava i oduzima odobrenje za samostalni rad svojih članova (licenca)  

2.   osigurava uvjete za zadovoljenje stručne potreba poljoprivrednih stručnjaka;

2. organizira usaglašen nastup poljoprivrednih stručnjaka prema organima vlasti, institucijama i organizacijama u oblasti poljoprivrede;

3. planira, prati i organizira stručno usavršavanje diplomiranih inžinjera/agronoma;

4. pruža stručnu podršku u pripremi propisa u oblasti poljoprivrede;

5. sarađuje u postupku oblikovanja programa studijskog obrazovanja i stručnog usavršavanja;

6. daje mišljenje federalnom ministarstvu poljoprivrede, vodoprivrede i šumarstva (u daljem tekstu: Federalno ministarstvo) u postupku registracije fizičkih i pravnih lica za obavljanje poslvoa privatne poljoprivredno-savjetodavne službe;

7. učestvuje u radu federalnog vijeća za poljoprivredu i ruralna područja i Vijeća za istraživanja u poljoprivredi i ruralnom području;

8. obavlja i druge poslove utvrđene ovim statutom.

Pored poslova iz stava 1. ovog člana Komora u skladu sa odredbama ovog statuta obavlja i slijedeće poslove:

1) vodi registar svojih članova i izdaje člansku kartu članovima Komore,
2) osigurava uslove za zadovoljenje stručnih potreba agronoma,                

3) planira, prati i organizuje stručno usavršavanje agronoma,

4) organizuje naučne i stručne skupove agronoma,

5) izdaje stručne časopise, biltene i publikacije, itd.),
6) štiti članove Komore od nelojalne konkurencije, u skladu sa važećim zakonskim   

propisima,

7) utvrđuje etički kodeks za sprovođenje agronomske profesije,

8) utvrđuje prekršaje i kazne u slučaju narušavanja profesionalnog ponašanja.

Poslove iza stava 1. tačka 1. ovog člana Komora će obavljati nakon što joj se daju javna ovlaštenja odnosno nakon stupanja na snagu Zakona o izmjenama i dopunama Zakona o poljoprivredi.

             Komora vrši i druge poslove i donosi odluke koje po Zakonu o poljoprivredi i ovom Statutu nisu u nadležnosti drugih organa Komore


III  ORGANI KOMORE

Član 10.

        Organi Komore su:

· Skupština Komore,

· Upravni odbor Komore,

· Predsjednik i Potpredsjednik Komore,

· Nadzorni odbor Komore,

· Disciplinski sud Komore,

Stručna tijela Komore su:
· Odbor za profesionalnu etiku,

· Odbor za stručno usavršavanje,

· Izdavački odbor,

· Drugi organi, utvrđeni ovim statutom.

      Komora ima sekretara, koji poslove iz svog djelokruga, utvrđene ovim Statutom, obavlja kao uposlenik Komore u stalnom radnom odnosu .

              U organe Komore iz stava 1. ovog člana, osim skupštine Komore, ne mogu se birati:  ministar, pomoćnici ministra, savjetnici ministra i glavni federalni inspektori .

1. Skupština Komore

Član 11.

           Skupština Komore je najviši organ upravljanja Komorom. 

           Skupština ima predsjednika i zamjenika predsjednika koji se biraju iz svojih redova iz različitih konstitutivnih naroda na period od četiri godine.

            Predsjednik Skupštine Komore predstavlja Skupštinu, saziva sjednice Skupštine i vrši druge poslove u skladu sa Zakonom i Statutom Komore. 

           Skupštinu Komore čine po jedan predstavnik svake općine sa teritorije Federacije, po jedan delegat regionalnih kancelarija i članovi inicijativnog odbora koji su pripremali i organizovali osnivačku Skupštinu Komore uz uvažavanje principa stručne, regionalne i nacionalne zastupljenosti.
Član 12.


Mandat delegata u Skupštini Komore traje četiri (4) godine.

Član 13.

          Skupština Komore usvaja i donosi:
1) Statut Komore na koji saglasnost daje Federalno ministarstvo,

2) Odluku o osnivanju Komore,
3) Kodeks agronomske etike,

4) Disciplnski pravilnik,

5) Poslovnik o radu Skupštine,

6) Pravilnik o licenciranju,

7) Pravilnik o stručnom usavršavanju,

8) Pravilnik o nagradama i priznanju,

9) Prijedlog tarife za polaganje stručnog agronomskog ispita i izdavanja licence,

10) Odluku o visini upisnine i  članarine.

11) Godišnji program rada Komore i usvaja Izvještaj o radu (uključujući i finansijski izvještaj) Komore,

12) Izvještaje o radu organa Komore,

13) Odluke o dodjeli nagrada i priznanja,

14) Odluku o učlanjivanju komore u međunarodne organizacije,

15) Odluku o prestanku rada Komore
16) Druge opće  akte u skladu sa Zakonom o poljoprivredi i ovim Statutom. 
Skupština Komore daje autentična tumačenja općih akata koje donosi.

            Daje smjernice za rad svim drugim organima Komore, nakon pretresanja izvještaja o radu tih organa, po svim pitanjima od značaja za rad organa, radi uspješnog obavljanja agronomske djelatnosti i opšteg društvenog položaja agonoma, kao i njihovog ekonomskog položaja u društvu. 

Član 14.


Skupština Komore bira.

· Predsjednika i Potpredsjednika Komore, 

· Članove Upravnog i Nadzornog odbora,

· Predsjednika i zamjenika predsjednika disciplinskog suda;

· Predstavnika Komore u međunarodnim organizacijama u čijem je članstvu Komora.

Član 15.

             Sjednice skupštine Komore su:

· izborne,

· redovne,

· vanredne.
Prva sjednica Komore je istovremeno i osnivačka skupština.
Izborna Skupština se održava svake četiri (4) godine.

              Na osnivačkoj odnosno izbornoj skupštini biraju se organi Komore iz člana 10. stav 1. ovog Statuta.
Redovna Skupština održava se najmanje jedanput godišnje. 

               Vanredna Skupština održava se po potrebi zbog odlučivanja o značajnijim pitanjima agronomske djelatnosti.

              Redovnu i izbornu skupštinu saziva Predsjednik Komore kada se za to steknu uslovi predviđeni ovim statutom. Predsjednik Komore je dužan sazvati vanrednu skupštinu na zahtjev Upravnog odbora Komore ili 1/3 delegata Skupštine Komore.


 Skupština može djelimično imati i izborni karakter zbog izbora novog ili popune upražnjenog mjesta u organu Komore.

Član 16.


Za rad skupštine i donošenje njenih odluka potrebna je nadpolovična ukupnog boja delegata.


Ukoliko ne postoji kvorum iz stava 1. ovog člana, početak rada skupštine odlaže se za jedan sat i tada Skupština može početi sa radom sa kvorumom od najmanje ½ ukupnog broja delegata.


Odluke Skupštine, smatraju se usvojenim kada je za njih glasalo više od jedne polovine prisutnih delegata. 

Član 17.

            Skupština Komore ima pravo i obavezu razriješiti članove organa Komore koje je izabrala i prije isteka mandata ako:

· član organa Komore ne izvršava svoju funkciju,

· član organa Komore učini težu povredu kojom narušava ugled struke i grubo krši kodeks profesionalne etike,

· u drugim slučajevima predviđenim Zakonom, Statutom i drugim opštim aktima Komore.

             Postupak za razrješenje  člana organa Komore pred Skupštinom može pokrenuti svaki član Skupštine koji ima saznanja o postojanju nekog od uvjeta za opoziv iz stava 1. ovog člana.

             U slučaju iz stava 2. ovog člana, nadležan je disciplinski sud Komore.

2. Upravni odbor Komore

Član 18.

             Upravni odbor Komore je operativni organ, a čine ga predsjednik, potpredsjednik i članovi.

              Predsjednik i potpredsjednik Komore su po funkciji članovi Upravnog odbora Komore. 


Članovi Upravnog odbora su: predstavnici regionalnih kancelarija (pet članova), predsjednik i potpredsjednik Komore, predstavnik Federalnog ministarstva, predstavnik naučnih institucija, predstavnik Zadružnog Saveza Federacije i predstavnik Poljoprivrednih zavoda iz Federacije BiH.

              Članove Upravnog odbora Komore bira Skupština Komore na izbornoj sjednici, na period od četiri (4) godine.

Član 19.

              Upravni odbor Komore vrši sve poslove koji su u njegovoj nadležnosti po Zakonu, ovom Statutu i drugim opštim aktima, a koji nisu u nadležnosti Skupštine, predsjednika i drugih organa Komore, a naročito:

· iz reda svojih članova bira predsjednika i potpredsjednika Upravnog odbora, na mandatni period koliko traje i mandat Upravnog odbora,
· utvrđuje prijedloge Statuta, Kodeksa agronomske etike, disciplinskog pravilnika i prijedlog za izmjene i dopune tih opštih akata,

· utvrđuje finansijski Plan poslovanja i Program rada Komore za svaku kalendarsku 
      godinu,
· predlaže Skupštini visinu članarine,

· izvršava odluke i zaključke Skupštine Komore,

· ostvaruje saradnju sa Federalnim ministarstvom,

· imenuje sekretara Komore i s njim zaključuje ugovor o radu,

· na zahtjev Federalnog ministarstva dostavlja potrebne izvještaje sa aspekta provođenja poslova iz svoje nadležnosti,

· podnosi izvještaje Upravnog odbora i ostalih organa Komore, na redovnim godišnjim Skupštinama Komore,

· obavlja i druge poslove u skladu sa zakonom i ovim Statutom.

Član 20.

             Sjednicu Upravnog odbora saziva predsjednik Upravnog odbora Komore.

             Sve odluke iz nadležnosti Upravnog odbora donose se natpolovičnom većinom glasova prisutnih članova.

             Sva pitanja koja se odnose na rad Upravnog odbora detaljnije se regulišu Poslovnikom o radu Upravnog odbora Komore koji donosi Upravni odbor većinom glasova.
Član 21.

             Upravni odbor za svoj rad odgovoran je Skupštini Komore.

3. Predsjednik Komore

Član 22.


Listu kandidata za predsjednika Komore ustanovljava osnivačka odnosno izborna Skupština.


Izbor između predloženih kandidata za predsjednika Komore vrši se tajnim glasanjem., a Skupština bira predsjednika na osnovu rezultata tajnog glasanja nadpolovične većine prisutnih  glasača Skupštine Komore.             

             Mandat predsjednika  Komore traje četiri (4) godine, sa mogućnošću reizbora.

             Niko ne može biti više od dva puta uzastopno biran za predsjednika Komore.

Član 23.

             Predsjednik Komore:

        -     predstavlja i zastupa Komoru pred svim organima, organizacijama i institucijama u Federaciji, u Bosni i Hercegovini i inostranstvu,

       - Skupštini podnosi Izvještaj o radu početkom naredne za prethodnu kalendarsku godinu,

· potpisuje pojedinačne akte i akte redovnog poslovanja Komore,

· izvršava zadatke koje mu svojim Odlukama povjerava Skupština Komore,

· učestvuje u radu Upravnog odbora Komore, sa ravnopravnim pravom glasa,

· podnosi zahtjev za pokretanje disciplinskog postupka protiv člana Komore, 

· stara se za zakonitost rada Komore,

· obavlja druge poslove u skladu sa zakonom, ovim Statutom i drugim opštim aktima Komore,

             Predsjednik može staviti veto na Odluku Upravnog odbora ukoliko smatra da je takva Odluka u suprotnosti sa Zakonom, ovim Statutom i drugim aktima Komore.            

                                                             Član 24.

      Predsjednik Komore za svoj rad odgovara Skupštini Komore.

      U odsustvu predsjednika Komore, zamjenjuje ga sa istim ovlašćenjima potpredsjednik Komore. Za potpredsjednika Komore birat će se drugorangirani kandidat na listi za predsjednika Komore iz reda drugog konstitutivnog naroda.

4. Sekretar Komore

Član 25.

            Sekretar Komore je lice koje profesionalno obavlja tu funkciju, a imenuje ga Upravni odbor Komore na osnovu provedene konkursne procedure.

            Za sekretara Komore, po prethodno raspisanom  konkursu, bira se lice koje je diplomirani pravnik, sa položenim stručnim ispitom za rad u organima uprave i sa najmanje tri godine radnog iskustva u struci, na istim ili sličnim poslovima.

Član 26.

            Sekretar Komore obavlja slijedeće poslove:

· vodi opće i pravne  poslove Komore,

· priprema nacrte općih akata iz nadležnosti organa Komore,

· po punomoćju predsjednika Komore zastupa Komoru u pravnim postupcima pred sudskim, upravnim i drugim organima,

· obavlja stručne poslove za Disciplinski sud te stručne poslove za druge odbore i komisije Komore,

· priprema materijale za zasjedanje Skupštine i Upravnog odbora Komore,

· pruža pravnu pomoć članovima Komore,

· vodi registar članova komore,
· i obavlja druge poslove po nalogu predsjednika Skupštine, predsjednika Komore i Upravnog odbora Komore.

5. Nadzorni odbor Komore

Član 27.

          Nadzorni odbor Komore je samostalni organ nadzora i kontrole  koji za svoj rad odgovara Skupštini Komore. 

          Nadzorni odbor od pet članova (predsjednik i četiri člana) bira Skupština od članova regionalnih kancelarija Komore.

          Mandat članova Nadzornog odbora traje četiri godine, sa mogučnošću reizbora i prije isteka mandata.

              Za predsjednika Nadzornog odbora bira se lice sa najviše osvojenih glasova na listi kandidata za članove Nadzornog odbora, putem tajnog glasanja.

.

Član 28.

              U Nadzorni odbor ne mogu se birati predsjednik i potpredsjednik Komore, članovi Upravnog odbora, članovi Disciplinskog suda, niti članovi drugih organa Komore.

Sva pitanja koja se odnose na rad Nadzornog odbora detaljnije se regulišu Poslovnikom o radu koji donosi Nadzorni odbor većinom glasova.
6.   Disciplinski sud

Član 29.

             Disciplinski sud Komore je samostalni organ nadležan za utvrđivanje lakših i težih povreda dužnosti agronoma zbog kršenja pravila obavljanja agronomske prakse.

             Disciplinski sud sastoji se od predsjednika i četiri člana, a bira ih Skupština Komore po istom principu kao i članove Nadzornog odbora,  na period od četiri (4) godine.

             U Disciplinski sud ne mogu se birati predsjednik i potpredsjednik Komore, članovi Upravnog odbora Komore i predsjednik i članovi Nadzornog odbora Komore.                                                            

Član 30.

Pred Disciplinskim sudom disciplinski postupak može se voditi samo zbog povrede pravila koja su utvrđena Pravilnikom o disciplinskoj i materijalnoj odgovornosti članova Komore.

Član 31.

Disciplinske mjere predviđene za povredu pravila Komore su:

· opomena,

· ukor,

· novčana kazna,

· i zabrana obavljanja registrovane djelatnosti na određeno vrijeme.

                U slučaju izricanja mjere zabrane obavljanja djelatnosti na određeno vrijeme, Upravni odbor Komore obavještava Federalno ministarstvo.

Član 32.

               Pokretanje i način vođenja disciplinskog postupka, postupak po žalbi i  utvrđivanje radnji koja predstavljaju povredu pravila i podliježu disciplinskoj sankciji, kao i druga pitanja od značaja za disciplinsku odgovornost članova Komore, detaljnije se regulišu Pravilnikom o disciplinskoj i materijalnoj odgovornosti članova Komore, koji na prijedlog Upravnog odbora donosi Skupština Komore.

7. Odbor za profesionalnu etiku

Član 33.

               Odbor za profesionalnu etiku je stručno tijelo čiji je osnovni zadatak da raspravlja, tumači i savjetuje o pitanjima iz svog djelokruga,  u skladu sa Kodeksom profesionalne etike. U svome radu odbor je nezavisan i djeluje u skladu sa Zakonom, Statutom Komore i Kodeksom profesionalne etike.

Član 34.


Odbor za profesionalnu etiku čine predsjednik i dva (2) člana koje bira Upravni odbor Komore na period od četiri (4) godine. 
Član 35.

              Svaki član Komore koji se ne slaže sa stavovima i odlukama Odbora za profesionalnu etiku, može uputiti svoju žalbu Upravnom odboru Komore.

              Nakon provedene rasprave po žalbi iz stava 1. ovog člana, Upravni odbor može vratiti predmet odboru sa zahtjevom za ponovno razmatranje slučaja ili ga proslijediti Disciplinskom sudu Komore.
8.Odbor za stručno usavršavanje 
Član 36.

              Odbor za stručno usavršavanje je stručno tijelo Komore čiji je zadatak da se brine o stručnom usavršavanju agronoma, u skladu sa Pravilnikom o stručnom usavršavanju agronoma.

Član 37.

              Odbor iz prethodnog člana se sastoji od predsjednika i dva člana koje imenuje Upravni odbor Komore na period od četiri (4) godine. 
Član 38.

                    Odbor za stručno usavršavanje agronoma ima slijedeće zadatke:

· planira stručno usavršavanje agronoma,

· kontroliše stručno usavršavanje agronoma,

· vodi evidenciju stručnog usavršavanja,

· obavlja druge poslove iz svoje nadležnosti za potrebe Komore.

Član 39.

             Odbor za stručno usavršavanje odgovoran je za svoj rad  Upravnom odboru Komore. 

Član 40.

             Sadržaj, rokovi i način stručnog usavršavanja članova Komore, detaljnije se regulišu Pravilnikom o stručnom usavršavanju agronoma, koji na prijedlog Upravnog odbora donosi Skupština Komore.

9. Izdavački odbor
                                                                       Član 41.

          Izdavački odbor organizuje:

· izdavanje stručnih, naučnih i popularnih izdanja, priručnika i obrazaca iz oblasti agronomije,

· izdavanje časopisa u kojem objavljuje opšte akte Komore, izvještaje o aktivnostima Komore i njenih organa,

· obavlja i druge poslove iz izdavačke djelatnosti koje odrede skupština i Upravni odbor Komore.

Član 42.

             Izdavački odbor Komore čine predsjednik i dva člana koje imenuje Upravni odbor Komore na period od četiri (4) godine. 
IV  ODOBRENJE ZA SAMOSTALAN RAD (LICENCA) 

Član 43.

              Odobrenje za samostalan rad (licenca) je javna isprava koju po službenoj dužnosti izdaje, produžava i oduzima Komora. 

Licencom agronom stiče pravo da samostalno obavlja poslove agronomske profesije.             Licenca se izdaje na period od pet godina.
Odredbe ovog člana ne odnose se na državne službenike koji obavljaju poslove agronomske struke u državnim, federalnim i kantonalnim organima uprave i upravnim organizacijama odnosno općinskim službama.

Član 44.


Postupak sticanja, obnavljanja i oduzimanja odobrenje za samostalan rad (licence) utvrdit će se Pravilnikom o uvjetima, načinu i postupku izdavanja, produžavanja i oduzimanja odobrenja za samostalan rad agronoma. 

             Pravilnik iz stava 1. ovog člana usvaja Upravni odbor Komore.

Federalno ministarstvo daje saglasnost na Pravilnik iz stava 1. ovog člana.
Član 45.
             Protiv Odluke o sticanju, obnavljanju i oduzimanju licence za samostalan rad, može se izjaviti žalba Federalnom ministarstvu u roku od 15 dana od dana prijema te Odluke.   

V  PRAVA I OBAVEZE ČLANOVA KOMORE

Član 46.

            Upisom u registar Komore, članovi Komore stiču prava i obaveze u skladu sa odredbama zakona, ovog Statuta i Kodeksa profesionalne etike.

Član 47.

           Osnovna prava članova Komore su:

· pravo da biraju i da budu birani u organe i stručna tijela Komore, 

· pravo da budu  obavješteni o radu Komore,

· pravo na zastupanje i pomoć, u skladu sa opštim aktima Komore,

· pravo na učešće na seminarima, simpozijumima i drugim skupovima koje organizuje Komora,

· pravo na stručno usavršavanje,

· druga prava u skladu sa opštim aktima Komore.

Član 48.

          Osnovne obaveze članova Komore su:

· poštovanje i provođenje u praksi opštih akata Komore,

· redovno plaćanje članarine,

· aktivno učešće u radu Komore i redovno prisustvo sjednicama koje organizuje Komora,

· druge obaveze u skladu sa opštim aktima Komore.

VI  SREDSTVA ZA RAD KOMORE

Član 49.

               Sredstva potrebna za rad Komore prikupljaju se:

· upisninom i članarinom članova Komore,

· taksama od sticanja i obnavljanja licenci,

· prihodima od održavanja kongresa, simpozijuma i savjetovanja,

· prihodima od stručnih i naučnih usluga,

· prihodima od vlastite izdavačke djelatnosti,

· i drugim prihodima. 

Član 50.

              Finansijsko poslovanje Komore obavlja se u skladu sa zakonom i drugim pozitivnim propisima, Statutom i opštim aktima Komore.

              Finansijsko poslovanje Komore razmatra i usvaja Skupština Komore.

VII  ZAVRŠNE ODREDBE

Član 51.

       Opće akte iz ovog Statuta Skupština Komore je dužna donijeti u toku od šest mjeseci od dana stupanja na snagu ovog Statuta.

Član 52.

              Ovaj Statut objaviće se na oglasnoj ploči u sjedištu Komore, a primjenjivaće se po pribavljenoj saglasnosti  Federalnog ministarstva. 
                                                                                                      PREDSJEDNIK SKUPŠTINE

                                                                                                     ________________________

Na osnovu člana 37. stav 1. Zakona o poljoprivredi Federacije Bosne i Hercegovine (Službene novine Federacije BiH«, broj 88/07), Federalno ministarstvo poljoprivrede, vodoprivrede i šumarstva dalo je saglasnost na ovaj Statut svojim aktom broj: __________ od _________2009. godine.

